
Віцебскія ўрокі
У 9-й гімназіі 

Віцебска вучні  
з ахвотай ідуць на 

ўрокі па замежнай 
мове   Стар. 2

Прыгожыя строі —  
высокія думкі

У Мінску прадставілі 
спектакль-гімн “Вандроўнік” 

у памяць пра мастацтвазнаўцу 
Міхася Раманюка   Стар. 4

Праз вочы 
бачыцца душа

У Літаратурным музеі 
імя Янкі Купалы 

прэзентавалі новы 
фотакаталог   Стар. 3

Іван і Валянціна Ждановічы

У вёсцы Ермакі Вікулаўскага ра-
ёна цяпер маразы за трыццаць. Ідуць 
у расход штабялі дроў, якія бачылі 
мы там пры хатах увосень. Грэюць 
нашы душы і ўспаміны пра сустрэчы 
з суродзічамі: бабулі Анфіса, Маня, 
Домна… Прывеціла нас у Ермаках 
Надзея Вычужаніна, якая кіруе ўжо 
30 гадоў мясцовым Домам культуры 
і пры ім у 1991-м арганізавала фаль-
клорна-вакальны гурт “Россияночка”. 
Сама з беларускім радаводам, яна 
расказвала пра гісторыю беларускіх 
паселішчаў у таёжнай глыбінцы, раз-
ам з захавальніцай прадметаў Аленай 
Шарайкінай паказвала ў Ермакоўскім 
краязнаўчым музеі адметныя экспа-
наты, ладзіла сустрэчы з землякамі. 

Запомніўся момант. Едзем праз 
Ермакі ў Асінаўку, вёску суседнюю, 
таксама беларускую. “Вось тут была 
першая хата, якую паставілі некалі 
самаходы…” — Надзея Іванаўна па-
казвае ў аўташыбку налева. Паспя-
ваем зрабіць фотакадр. Кучка цэглы 
пасярод пусткі-праплешыны. Хаты 
няма: “акультурылі” летась закінутую 
сядзібу, прыбралі астаткі жытла. Да 

самой тэрыторыі, з якой пачыналася 
беларуская гісторыя Ермакоў, падсту-
паецца рэдкалессем тайга…

Нішто не вечнае — гэта вядома. І 
толькі памяць, нібы чароўныя крос-
ны, тчэ ў цэласнае палатно роду ты-
сячы адасобленых лёсаў чалавечых, 
доўгіх і кароткіх. Ёсць памяць — і мы 
стаім на зямлі мацней, маючы досвед 
многіх пакаленняў продкаў. Згубле-
ны карані — становімся бязроднымі 
аблудамі, якім ні шчасця няма нідзе, 
ні сэнсу жыцця. Бо без стваральнай 
духоўнай матрыцы хто мы? Пра тое 
думаеш, гледзячы на “апошні кадр”. І 
наўрад ці патрэбна аднаўляць хатку 
першых самаходаў. Зрэшты, а ма-
кет для музея на памяць нашчадкам 
самаходаў можна зрабіць! Майстра-
вых жа людзей у Ермаках яшчэ хапае... 

Надзея, у дзявоцтве Гарбунова, 
запісала ўсё, што ведае аб продках-
перасяленцах. Згадвае: “Бабуля рас-
казвала: ехалі на конях. Ехалі доўга... 
З усім начыннем ды прыбамбасамі, бо 
яны ж, продкі мае, вінаробамі былі. 
Прадзеды яшчэ рабілі віно з вінаграда. 
Нават бочкі вялізныя — усё везлі, а 
гэта ж пад тры тысячы вёрст… Па-
лову, казала, у дарозе разгубілі. А мне 

ж цікава слухаць было! І піва ўжо ў 
Асінаўцы, Ермаках пастаянна варылі. 
Цяпер традыцыя жывая: піва хатняе 
тут вельмі смачнае. Бабуля расказва-
ла, як была малая, памятала тыя бочкі. 
Вінаград у іх складвалі, тапталі: сок 
выціскалі”. Яшчэ да перасялення тое 
было, на пачатку мінулага стагоддзя.

У дзяцінстве сваім часта з Ермакоў 
у Асінаўку Надзея бегала да бабулі 
Ліды, ад яе і любоў да нашай гаворкі. 
“Я па гэты часу люблю, як беларусы 
размаўляюць, — казала Вычужаніна. 
— Рускія-та слоў нашых не разуме-

юць! Вось вы ў Цюмені гаварылі да 
людзей па-беларуску — яны пера-
глядваюцца, а я ўсё зразумела. І песні 
беларускія мне да душы: іх шмат у 
рэпертуары нашай “Россияночки”. 
Бабуля, помню, казала: “Надзя, схадзі 
памый ганкі. “Баба, куды я пайду, якія 
ганкі?..” Яна выведзе “на крылечко” і 
кажа: вось, мый, гэта ганкі. Якія яшчэ 
словы яе? Сенкі — гэта сені, бульба 
казала, а на тушаную бульбу: “сёння 
будзем жарку есці”, ці  жаранку. Яешня 
— не “глазунья”. Мама мая, Валянціна 
Ягораўна, з роду Шавялёвых, у Ермакі 

замуж выйшла ды стала Гарбуновай, а 
з Асінаўкай духоўная сувязь у мяне...”

У многім дзякуючы ёй, Надзеі 
Вычужанінай, ды яшчэ “Россияночке” 
жыве ў Цюменьскім краі, у Вікулаўскім 
раёне памяць пра беларускія родавыя 
карані тамтэйшых людзей. “Да нас у 
музей ходзяць мясцовыя школьнікі, 
тут урокі праводзяцца, і яны ведаюць, 
дзе іх родавыя карані, — казала нам  
Надзея.  — Мы цяпер усе свае веды, 
песні перадаем маладым, каб яны ўсё 
гэта зберагалі ды прадаўжалі”.

 Вось так і жыве ў Ермаках Надзея.  

ДАЛЁКАЕ І БЛІЗКАЕ

Жыве ў Ермаках Надзея
У таёжнай глыбінцы 
Цюменьшчыны яшчэ пачуеш 
сакавітыя беларускія словы. Там 
зберагаюць духоўную спадчыну 
продкаў, перасяленцаў-самаходаў 
з Магілёшчыны і Гомельшчыны, 
нашы суродзічы.

Алесь Мурочак

Пра гэту гісторыю, што мае не-
чаканы працяг, ужо расказвалі 
беларускія і расійскія СМІ. Дзве пала-
сы прысвяціла герою-беларусу, пошу-
кам ягонай радні і падзеі ўрачыстага 
перазахавання астанкаў лётчыка га-
зета з Ленінградскай вобласці “Всево-
ложские вести”: журналістка Людміла 
Аднабокава была ў складзе расійскай 

дэлегацыі, што прыязджала ў Рэчыцкі 
раён. Грунтоўны тэкст з фотаздымкамі 
пададзены ў спецвыпуску да 70-х 
угодкаў поўнага зняцця блакады 
Ленінграда, ён ёсць у інтэрнэце пад 
загалоўкам “Когда герой вернулся”.

Гвардыі капітан Аляксандр 
Цітавец ваяваў на Дарозе жыцця, яго 
знішчальнік быў збіты ў паветраным 
баі 28 верасня 1942 года і ўрэзаўся ў ба-
лота. І толькі ў 2012-м Міхаіл Кельбін з 

пасёлка Рах’я знайшоў каля Прыюціна, 
на ўскраіне Усевалажска, абломкі са-
малёта ЛаГГ-3, а побач і астанкі пілота. 
Яму ўдалося ўстанавіць імя лётчыка, 
праз энтузіястаў-пошукаўцаў Расіі 
і Беларусі адшукалася і яго радня. У 
прыватнасці, да справы падключыўся 
Анатоль Міцяненка, вядучы інжынер-
канструктар Мінскага завода кола-
вых цягачоў. Адначасова звесткі пра 
Цітаўца шукаў праз тэлеперадачу “Ча-

кай мяне” і яго сваяк, маёр ВПС Расіі 
Аляксандр Еўдачэнка. Што ж, Аляк-
сандру Іванавічу, мусіць, наканавана 
было вярнуцца з небыцця. І добрыя 
людзі таму паспрыялі.    ➔ Стар. 3

ПОВЯЗЬ ЧАСОЎ

Вярнуўся героем…
Ураджэнец Гомельшчыны, лётчык Аляксандр Цітавец загінуў 
у 1942-м пад Ленінградам. Астанкі героя знайшлі толькі ў 
2012-м і дзякуючы добрым людзям з Расіі і Беларусі сёлета 
перазахавалі на могілках роднай яму вёскі Заспа.

Выжыць, 
каб перамагчы
Святлана Саўко

У Беларусі ўшаноўваюць 
ветэранаў — блакаднікаў 
Ленінграда

У Мінску амаль два дзясяткі 
ветэранаў-блакаднікаў атрымалі па-
мятныя знакі “У гонар 70-годдзя вы-
звалення Ленінграда ад фашысцкай 
блакады” з рук дзяржаўнага сакратара 
Саюзнай дзяржавы Рыгора Рапоты. 

Усяго ў Беларусі, як сведчыць 
статыстка, цяпер жыве больш 
як 700 удзельнікаў і сведкаў той 
вялікай падзеі: поўнага вызвалення 
Ленінграда ад блакады. Памятныя 
знакі гэтым людзям будуць уручацца 
кіраўніцтвам гарадоў, абласцей.

ВЕСТКІ

У фальклорнага гурта “Россияночка” і яго кіраўніцы Надзеі Вычужанінай шмат творчых дасягненняў

Лётчык Аляксандр Цітавец

Добры дзень, паважаная рэ-
дакцыя газеты “Голас Радзімы”! 
Піша вам Галіна Анатолеўна 
Жампеісава, беларуска з Казах-
стана. Пасля выхаду на пенсію я 
пачала наведваць абласны Дом 
дружбы ў Усць-Каменагорску (гэта 
адміністрацыйны цэнтр Усход-
не-Казахстанскай вобласці), дзе 
пазнаёмілася з выдатнымі людзьмі, 
маімі землякамі. Пра іх і хачу рас-
казваць, дасылаю першы матэрыял.

Шмат беларусаў па розных пры-
чынах знайшлі другую радзіму ў Ка-
захстане, дзе жывуць прадстаўнікі 
больш чым 120 нацый і народнасцяў. 
Адны перасяляліся сюды пад час 
Сталыпінскай аграрнай рэформы, 
многіх ссылалі, шмат было эвакуява-
ных у гады Вялікай Айчыннай вайны. 
Потым ехалі асвойваць цаліну — 
многія тут і абжыліся, пачуваюць сябе 
грамадзянамі Казахстана. Беларусаў 
сустрэнеш на адказных пасадах, тут 
нарадзіліся і выраслі нашы дзеці, а то 
і ўнукі. І пра Бацькаўшчыну мы не за-
бываем. 

Як вядома, у краіне ёсць Асам-
блея народа Казахстана, з 2000-га 
года ствараюцца нацыянальныя 

цэнтры. Яны, у прыватнасці, сталі 
асновай Дома дружбы, адкры-
тага ў Усць-Каменагорску. Ідэю 
аб’яднання беларусаў рэалізавалі 
немец Леа Шык, кіраўнік сакра-
тарыята малой Асамблеі народаў 
Усходняга Казахстана, і ўраджэнец 
Беларусі Уладзімір Магазіншчыкаў. 
Іх намаганнямі было створана 
абласное грамадскае аб’яднанне 
“Усходне-Казахстанскі Беларускі 
культурны цэнтр”. Дарэчы, на сай-
це “Беларускі партал у Казахстане” 
можна знайсці і “гарантаў” но-
вастворанага таварыства: Віктар 
Нікалаенка, Галіна Барысовіч, Ана-
толь Злотнікаў, Ігар Бярозкін, Лідзія 
Гетманская, Галіна Свадзьбіна, 
Сяргей Максіменка, Анастасія 
Кіндзенава, Уладзімір Маркаў, 
Яўген Шушкевіч. Яны сацыяль-
на актыўныя беларусы розных 
узростаў, прафесій. А найбольш 
пастараліся дзеля стварэння суполкі 
прыватныя прадпрымальнікі гео-
лаг Сяргей Максіменка і інжынер-
будаўнік Анастасія Кіндзенава, 
а таксама дырэктар тэхнічнай 
бібліятэкі Галіна Барысовіч.

Кіраваў цэнтрам больш за дзе-

сяць гадоў Уладзімір Магазіншчы
каў, потым пераехаў на іншае мес-
ца жыхарства. Узначаліць суполку 
ў лістападзе 2012-га суайчыннікі 
даручылі мне. У дзявоцтве я была 
Краўчанка, родам з Ваўкавыскага 
раёна. Працуе наш цэнтр па пла-
не, зацверджаным праўленнем, у 
які сем чалавек: Ніна Прышчэп-
чык, Галіна Барысовіч, Анатоль 
Злотнікаў, Антаніна Шчэмер, 
Уладзімір Манько, Ларыса Цюмен-
цава і я. Беларуская суполка мае 
свой ​​статут, у якім так акрэслены 

нашы мэты: “Зберажэнне і развіццё 
беларускай мовы, нацыянальнай 
культуры, адраджэнне традыцый, 
святаў, абрадаў і звычаяў беларуска-
га народа”.

Пры школе “Адраджэнне” 
Дома дружбы працуюць класы, дзе 
прадстаўнікі розных этнасаў мо-
гуць вывучаюць сваю родную мову, 
гісторыю і культуру. Выкладае бела-
рускую мову, літаратуру, гісторыю і 
культуру Ніна Мікалаеўна Прыш-
чэпчык. Яна родам з Мар’інай Горкі, 
што пад Мінскам, там і расла. За-

кончыла Беларускі дзяржуніверсітэт, 
з сярэдзіны 50-х яна ў Усць-
Каменагорску. Выкладала матэма-
тыку амаль паўстагоддзя, доўгі час 
— у Каледжы фінансаў.  А на пенсіі 
з імпэтам узялася за грамадскую 
працу: цяпер узначальвае Савет 
ветэранаў у каледжы, член абласно-
га Савета ветэранаў. Сярод іншых 
была ля вытокаў беларускай суполкі, 
пачала выкладаць беларускую мову 
і літаратуру для суайчыннікаў. Яе 
ініцыятыўнасць, глыбокія веды па 
гісторыі беларусаў, нашай культу-
ры прыцягваюць на заняткі шмат 
слухачоў. Да таго ж Ніна Мікалаеўна 
добры, чулы чалавек, уважлівы да 
іншых. З ёй мы адчуваем сябе кам-
фортна: за якую справу ні бярэцца 
— усё атрымліваецца. Дзякуючы ёй і 
наша суполка мае высокі аўтарытэт. 

23 сакавіка нашай сяброўцы 
80 гадоў. І мы жадаем ёй моцна-
га здароўя, цеплыні і любові ад яе 
блізкіх, сяброў і калег. І каб Ніна 
Мікалаеўна яшчэ доўга была разам з 
землякамі-беларусамі. 

Галіна Жампеісава, 
старшыня Беларускага 

этнакультурнага аб’яднання, 
Усць-Каменагорск

ЯК СПРАВЫ, ДЫЯСПАРА?

Родныя людзі з Усць-Каменагорска
Сярод тых, хто даўно і плённа працуе ў Беларускім этнакультурным аб’яднанні  
ва Усходнім Казахстане, і ўраджэнка Мар’інай Горкі Ніна Прышчэпчык

Спачатку пра тэрмін білінгвізм. 
Традыцыйна адукацыя лічыцца 
білінгвістычнай, калі ва ўстанове 
прадстаўлены дзве мовы, і абедзь-
ве выкарыстоўваюцца для наву-
чання і зносін. Першыя падобныя 
ўстановы ў класічным варыянце 
з’явіліся больш стагоддзя таму на 
Сярэднім Усходзе (Егіпет, Ліван, 
Турцыя), а таксама ў Расіі. Цяпер 
білінгвістычная адукацыя (БА) 
развіваецца практычна ва ўсіх 
краінах Цэнтральнай і Усход-
няй Еўропы: Германіі, Балгарыі, 
Фінляндыі, Расіі, Румыніі… Замеж-
ная мова, ці мова-партнёр, у такім 
разе — гэта і прадмет навучання, і 
сродак авалодання зместам іншых 
прадметаў. БА дае магчымасць вуч-
ням свабодна валодаць як роднай, 
так і замежнай мовамі, пашырае 
погляд на свет.

Цяпер і ў 9-й гімназіі Віцебска 
актыўна выкарыстоўваюцца навей-
шыя педагагічныя, камунікатыўныя 
і інфармацыйныя тэхналогіі: 
такім чынам уздымаецца прэ-
стыж французкай мовы. Гімназія 
настойліва, паслядоўна заваёўвае 
пазіцыі шматпрофільнай устано-
вы з паглыбленым вывучэннем 
французкай мовы. З 1990 года па 
ініцыятыве французкага боку і 
пры ўдзеле Мінадукацыі Беларусі 
пачаўся абмен дэлегацыямі вучняў  
і настаўнікаў тады яшчэ школы і 

ліцэя французкага горада Фурмі. 
А ў 2006-м у гімназіі была адкры-
та білінгвістычная франкафонная 
секцыя. Дзякуючы таму адукацыя 
набывае больш высокую якасць: на-
вучэнцы не толькі глыбока засвой-
ваюць асобныя прадметы на фран-
цузкай мове, але і лёгка зносяцца з 
аднагодкамі, бываючы ў Францыі. 
Прыязджаюць і ў горад над Дзвіной 
французкія педагогі ды вучні.

Французкую мову ў гімназіі вы-
кладаюць настаўнікі, якія прайшлі 
спецстажыроўкі ў міжнародных 
адукацыйных цэнтрах: у Канскім 
універсітэце, напрыклад. Яны 
бывалі ў Цэнтры сучасных моў 
горада Вішы, іншых ліцэях і наву-

чальных установах Францыі. У на-
вучальны працэс у гімназіі актыўна 
ўключаюцца тэхналогіі, каб вучні 
маглі здаваць экзамены па сістэме 
DELF/DALF. Настаўнікі гімназіі 
атрымалі сертыфікаты Пасольства 
Францыі ў Беларусі, якія пацвяр-
джаюць іх кваліфікацыю, каб пры-
маць такія экзамены. А выкладчыца 
Вера Карнялюк летась нават стала 
Кавалерам ордэна Французкай 
Рэспублікі “Акадэмічная пальмавая 
галіна”. 

Тыя гімназісты, хто прахо
дзіць поўны курс навучан-
ня ў білінгвістычнай секцыі, 
атрымліваюць  адпаведны сертыфі
кат. Далей выпускнікі могуць працяг-

ваць навучанне не толькі ў вышэйшых 
навучальных установах Беларусі, але 
і іншых краін. Ужо пяць дзясяткаў 
выпускнікоў гімназіі атрымалі  такія 
сертыфікаты. На рэспубліканскім 
фестывалі франкафонных тэатраў, 
які ладзіцца ў Мінску,  вучнёўскі тэ-
атральны калектыў 9-й віцебскай 
гімназіі атрымаў дыпломы 
Міністэрства адукацыі Беларусі, 
Пасольства Францыі ў  Беларусі за 
перамогу ў намінацыі “Яркі акцёрскі 
талент”. А вучань гімназіі Андрэй 
Куліеў быў адзначаны дыпломам як 
лепшы выканаўца мужчынскай ролі і 
ўзнагароджаны паездкай у Францыю. 

Канстанцін Карнялюк,  
г. Віцебск

КРАІНА ВЕДАЎ

Віцебскія ўрокі
У 9-й гімназіі 
Віцебска вучні 
з ахвотай ідуць 
на ўрокі па 
замежнай мове

Каханне —  
без межаў
Вольга Емяльянава

Дзяўчаты з Магілёва летась 
выходзілі замуж за мужчын 
амаль з 30 краін

Летась у загсе Магілёўскага гар-
выканкама рэгістравалася нямала 
шлюбаў з замежнымі грамадзянамі. 
Пра тое паведаміла начальнік загса 
Галіна Аношка. Жаніхі прыязджалі 
па нявестаў у Магілёў з 29 краін. А 
мужчыны-магіляўчане жаніліся на 
нявестах з Расіі, Украіны, Арменіі, 
Азербайджана.

Увогуле ж летась у магілёўскім 
загсе зарэгістравана каля 3700 
шлюбаў, што амаль на 500 больш, чым 
у 2012-м. Цяпер, дарэчы, маладажоны 
пры жаданні могуць заключаць шлюб 
у любым загсе краіны, а не толькі па 
месцы рэгістрацыі. Найбольш за-
патрабаваныя дні — пятніца і субо-
та: марш Мендэльсона гучыць тады 
разоў па 50, а рэкорд быў пастаўлены 6 
верасня: кольцамі абмяняліся 79 пар.

Як і раней, каханню ўсе ўзросты 
падуладныя. Самым пажылым ма-
ладым, расказала Галіна Аношка, у 
2013-м было больш за 80 гадоў. Ча-
ста рэгістраваліся і рознаўзроставыя 
шлюбы. Найбольшая розніца ў пары, 
дзе жаніх старэйшы за нявесту, была 
42 гады , а адна нявеста аказалася ста-
рэйшай за жаніха на 28 гадоў. 

ВЕСТКІ

Цікава праводзіць заняткі па французкай мове настаўніца Валянціна Перастароніна

У Доме дружбы ў Усць-Каменагорску ёсць месца і для беларускай суполкі 

Альбом можна раз-
глядаць, чытаць, вывучаць 
бясконца. З яго старонак 
глядзіць на нас Купала раней 
нам невядомы і таму крыху 
таямнічы. Каталог называ-
ецца “Ты гэтых вачэй не за-
будзь…”. Такое ўражанне, 
што трымаеш у руках альбом 
сямейны. Гэта першая спро-
ба сабраць, класіфікаваць 
і даць навуковае апісанне 
фотаздымкаў Янкі Купалы, 
якія захоўваюцца ў фондах му-
зея, і сабраць выявы менавіта 
ў адным выданні. У каталог 
увайшло 206 фотаздымкаў, 
115 з іх арыгінальныя. Многія 
належалі не толькі Купалу: яго 
сябрам, знаёмым, з якімі паэт 
сустракаўся. І таму праз іх ад-
крываюцца невядомыя раней 

факты пра ўзаемадачыненні 
Янкі Купалы з шэрагам 
публічных асоб. Фотаздымкі 
вядомыя навукоўцам, даслед-
чыкам, літаратураведам, але 
ёсць і тыя, што друкуюцца 
ўпершыню. Усе фатаграфіі 
прадстаўлены ў двух вялікіх 
раздзелах: партрэты і група-
выя фатаграфіі. Надзеі Саевіч, 
складальніку каталога, удало-
ся спалучыць у сваёй працы, 
як кажуць, і розум, і душу, і 
навуковасць.

Побач з выявамі Янкі Ку-
палы размешчаны ўспаміны і 
дакументальныя матэрыялы. 
Многія з фотаздымкаў ма-
юць дарчыя надпісы. Можна 
знаёміцца з гісторыяй ства-
рэння пэўнай фатаграфіі, 
даведацца, як яна рабілася і 

хто яе аўтар. Новы каталог 
дае магчымасць не толькі 
ўбачыць, як выглядаў Янка 
Купала ў розныя гады, але 
і ўявіць асяроддзе паэта, 
ягонае стаўленне да падзей, 
якія адбываліся ў краіне ды 
ўплывалі на лёсы людзей.

Дырэктар музея Алена 
Ляшковіч зазначыла: выдан-
не атрымалася ўнікальнае, 
і, безумоўна, яго мож-
на расцэньваць як важны 
крок у літаратуразнаўстве і 
купалазнаўстве, хоць гэта не 
першы падобны каталог. Ра-
ней выдадзены “Янка Купала 
ў выяўленчым мастацтве”, за-
тым “Рукапісная спадчына 
Янкі Купалы” і “Аўтографы 
першага народнага паэ-
та Беларусі Янкі Купалы”. 

Каталагізацыя фондаў Купа-
лавага музея працягваецца. І 
ўжо ідзе праца над новым ка-
талогам, які будзе прысвеча-
ны жонцы паэта, Уладзіславе 
Луцэвіч. А без Купаліхі, як яе 
называлі, не тое што катало-
га — і музея, можа, не было б. 
Менавіта яна пачала збіраць 
артыкулы, фотаздымкі, заказ-
вала графічныя работы, скуль-
птуры сучаснікам Купалы. 
Яны і  паклалі пачатак музею. 
Уладзіслава Францаўна стала 
яго першым дырэктарам.

Старшыня Міжнароднага 
фонду імя Янкі Купалы, пра-
фесар Вячаслаў Рагойша 
зазначыў, што ў Беларусі шмат 
літаратурных музеяў, ды 
няма падобных каталогаў тых 
скарбаў, якія там захоўваюцца. 

А спадчына гэтая надзвычай 
далікатная…

Прэзентацыю каталога 
наведаў Пасол Сербіі Сто-
ян Еўціч. На ёй згадвалася, 
што інтарэс да Купалы ў све-
це ажывіўся, калі шырока 
адзначаліся яго 130-я ўгодкі. 
У многіх краінах прайшлі 
імпрэзы ў гонар Песняра. У 
Ізраілі, у горадзе Ашдот, ад-
крыта плошча Янкі Купалы, 
а ў індыйскім Нью-Дэлі Куль-
турнаму цэнтру прысвоена 

імя нашага класіка. 
Як гавораць, усё 

геніяльнае проста, і каб спаз-
наць вялікі і мудры свет Янкі 
Купалы, трэба проста чытаць 
ягоныя творы. І паглядзець 
на здымкі, у вочы гэтаму 
геніяльнаму чалавеку, праз 
якія бачыцца вялікая душа 
ўсяго беларускага народа, так-
сама надзвычай цікава…

Іван Бяляцкі, 
супрацоўнік Інстытута 

культуры Беларусі

КЛАСІК

Праз вочы бачыцца душа
У Дзяржаўным літаратурным музеі Янкі Купалы 
прэзентавалі новы фотакаталог з партрэтамі Песняра

(Заканчэнне. Пачатак на стар. 1)
Цяпер вядома, што “лётчык ад 

Бога” Аляксандр Цітавец нарадзіўся 
ў 1918 годзе ў вёсцы Заспа Рэчыцка-
га раёна. Там на мясцовых могілках 
пахаваны яго бацькі, прыёмная 
маці, браты, сястра. Там урэшце і 
было вырашана пахаваць астанкі 
гвардыі капітана. Ва Усевалажску з 
ім развіталіся 8 студзеня, жалобна-
ўрачысты мітынг сабраў шмат 
людзей. І адразу жалобны картэж 
накіраваўся ў Беларусь па марш-
руце Пскоў — Віцебск — Гомель — 
Рэчыца. У складзе дэлегацыі былі 
кіраўнік міжрэгіянальнага Фонду 
па ўвекавечанні памяці загінулых 
пры абароне Айчыны Валянціна Ба-
брова, пошукавец Міхаіл Кельбін, 
камандзір пошукавага атрада “Неўскі 
пятачок” Сяргей Мельнічэнка і яго 
намеснік Анатоль Кушнер, а такса-
ма журналістка Людміла Аднабо-
кава. Мая калега, дарэчы, паспела 
заўважыць па дарозе выдатна апра-
цаваныя беларускія палі, адзначыла 
добры стан нашых аўтатрас. Расіяне 
дзівіліся: адкуль у Рэчыцы нафтавікі? 
Цяпер ведаюць, што на Палессі ў нас 
здабываюць нафту, і ўклад беларусаў 
у асваенне радовішчаў нафты і газу ў 
Заходняй Сібіры велізарны.   

У Рэчыцы расійскую дэлега-
цыю чакалі, цёпла сустрэлі, зрабілі 
экскурсію па горадзе з багатай, 
больш чым 800-гадовай гісторыяй. 
Гасцям расказалі і пра тое, што ў гады 
вайны на правым беразе Дняпра 
праходзіла Рэчыцкага-Гомельская 
аперацыя, і ў кастрычніку-лістападзе 
2013-га там урачыста адзначылі 
70-я ўгодкі вызвалення Рэчыцка-
га і Лоеўскага раёнаў ад фашыстаў. 
Журналістка піша, што “імёны 
герояў тут можна чуць на кожным 
кроку” і звяртае ўвагу, што воінскія 
пахаванні ў Рэчыцы дагледжаныя. 
Прадстаўнік Мінабароны Беларусі 
палкоўнік Віктар Шумскі, які спецы-
яльна прыехаў на цырымонію паха-
вання лётчыка, расказаў: за апошнія 
тры гады Аляксандр Цітавец — сёмы 
баец, якога прывезлі з Расіі ў Бела-
русь. Увогуле ж пошукавыя работы 

ў Беларусі для прыватных асоб за-
бароненыя, і за тым сочаць строга. 
Ёсць дзяржаўны пошукавы бата-
льён, у якім 150 чалавек. 

Пахаванне астанкаў героя 
прайшло 10 студзеня ў аграгарадку 
Заспа Рэчыцкага раёна. На могілкі 
сабралася шмат мясцовых жыхароў, 
ветэранаў, моладзі, прадстаўнікоў 
розных арганізацый, клубаў 
ваенна-гістарычнай рэканструкцыі 
з Калінкавіч і Гомеля. Прыехаў з 
Саратаўскай вобласці афіцэр Аляк-
сандр Еўдачэнка з жонкай, а з су-
седняй вёскі — пляменнік лётчыка 
Уладзімір Еўдачэнка. Родзічам і 
перадаў Міхаіл Кельбін ордэн Чыр-
вонага Сцяга, які ён знайшоў каля 
астанкаў героя. Абаронца Дарогі 
жыцця пахаваны на мемарыяле по-
бач з іншымі ўдзельнікамі вайны, яго 
імя з’явіцца на мармуровай пліце. 

Гэтая гісторыя, аказваецца, 
мае незвычайны працяг. Сюжэт 
пра цырымонію ва Усевалажску 
па тэлевізары пабачыла… жонка 
сына героя, Любоў Уладзіміраўна 
Цітавец. Як аказалася, сваякі па 
лініі жонкі загінулага не мелі пас-
ля вайны аніякіх сувязяў з яго 
раднёй. Аляксандр Цітавец рана 
страціў бацькоў, і яго, малодшага 
брата, у сваёй сям’і выхоўваў ста-
рэйшы, Нічыпар. Ён, дарэчы, так-
сама загінуў, ва Усходняй Прусіі. З 

будучым лётчыкам разам рос яго 
пляменнік Уладзімір Еўдачэнка, які 
добра памятае “дзядзьку Саню”: 
вясёлым, прыгожым, моцным хлоп-
цам. Ён і на гармоніку граў. У гонар 
дзядзькі Уладзімір назваў сына, які 
пад уплывам апавяданняў пра цёзку 
абраў прафесію ваеннага лётчыка.

Але чаму ў Аляксандра Цітаўца 
іншае прозвішча, чым у родзічаў-
Еўдачэнкаў? Пэўна, прозвішча ў яго 
ад жонкі Нічыпара, Аляксандры 
Цітавец, якая стала для хлопчыка 
другой маці. Дарэчы, пражыла яна 
нямала і памерла ў 1999-м, пахавана 
ў Заспе. Жанчына доўга не ведала ні 
пра лёс мужа, ні пра лёс прыёмнага 
сына, за якога, кажуць, вельмі пе-
ражывала. Як вядома, “пахаронкі” 
адсылалі на адрасы жонак, якія 
паведамлялі пра гора астатнім 
сваякам. Жонка Цітаўца таксама 
яе атрымала 24 кастрычніка 1942 
года, ды сваякам па мужу нічога не 
паведаміла. Доўгі час прыёмная маці 
героя лічыла яго зніклым без вестак. 
А на вайне ж акрамя яго і мужа яна 
страціла і роднага брата Архіпа… 

У тэксце журналісткі з Усе-
валажска шмат згадак і пра лёсы 
братоў, пляменнікаў героя. І высно-
ва: уся сям’я гвардыі капітана, у якой 
гартаваўся яго характар, гераічная. 
Так што герояў варта ведаць не 
толькі па званнях ды імёнах, але і па 

родзе-племені.
 Удава сына Аляксандра Цітаўца, 

пабачыўшы тэлесюжэт пра бы-
лога свёкра, адразу звязалася з 
журналістамі. Цяпер вядома, што ў 
Санкт-Пецярбурзе жывуць унучка 
Аляксандра Цітаўца Марыя і яго-
ная праўнучка Арына. Журналісты 
пабывалі ў іх у гасцях, а пошука-
вец Міхаіл Кельбін уручыў на-
шчадкам героя гвардзейскі знак, 
знойдзены ім на месцы гібелі лёт-
чыка. Дарэчы, у сямейным архіве 
зберагаюцца фатаграфіі, лісты 
Аляксандра Цітаўца да жонкі, 
Еўдакіі Грыгор’евай-Шаўровай. Яна 
пасля вайны не выходзіла замуж. 
Сын героя Вячаслаў, калі вырас, 
спрабаваў знасці магілу бацькі, ды 
яго ў Прыюціна не пусцілі: там тады 
знаходзіўся ваенны палігон. 

Як бачым, урэшце вось што 
атрымалася: пошукавец Міхаіл 
Кельбін ды іншыя энтузіясты, шука-
ючы сляды з мінулага, дапамаглі жы-
вым сваякам з Беларусі і Расіі знайсці 
адзін другога. “Дык давайце ж не 
будзем чакаць асаблівых выпадкаў, 
каб сем’і аб’ядноўваліся, каб блізкія 
па мове і духу рускі і беларускі на-
роды збліжаліся, — заклікае чытачоў 
у канцы артыкула Людміла Адна-
бокава. — Бо нашы абаронцы, калі 
ахвяравалі сваімі жыццямі, хацелі 
шчасця і для тых, і для іншых”.

ПОВЯЗЬ ЧАСОЎ

Вярнуўся героем… Апошні шлях 
падзвіжніцы
З Кіева, ад актывістаў 
Усеўкраінскага саюза 
беларусаў у рэдакцыю 
прыйшла сумная вестка: не 
стала Ірыны Аляксандраўны 
Аржахоўскай

Яна была па нараджэнні — бе-
ларускай з Асіповічаў, а па духу — 
сапраўднай падзвіжніцай. У інтэрв’ю 
журналістам Ірына Аржахоўская 
расказвала, што муж у яе быў ваен-
ным, і яго ў 1973-м накіравалі слу-
жыць у Кіеў. Сама ж наша зямлячка 
на той час працавала ўжо “ў Мінску 
па партыйнай лініі”, а ва Украіне стала 
кіраўніком у прафсаюзах. А ўвогуле ж 
яна была настаўніцай па адукацыі.

Яшчэ на пачатку 90-х Ірына 
Аржахоўская марыла аб’яднаць 
землякоў. Звярнулася па падтрымку 
ў беларускае пасольства. І ў хуткім 
часе, расказвала, першы сакратар па-
сольства Уладзімір Бокач прапанаваў 
стварыць гарадскую арганізацыю “Бе-
ларусь”. У яе увайшло 120 беларусаў, і 
гэта быў 1995 год. А наперадзе было і 
аб’яднанне ўсіх беларусаў Украіны.

“Рэспубліканскі цэнтр на-
цыянальных культур і ўсе члены 
Кансультатыўнага савета кіраўнікоў 
грамадскіх нацыянальна-культурных 
аб’яднанняў пры РЦНК выказваюць 
свае шчырыя спачуванні і смуткуюць 
з нагоды смерці Аржахоўскай Ірыны 
Аляксандраўны, якая ўзначальвала 
Усеўкраінскі саюз беларусаў з 2000 
па лістапад 2013 года, — гаворыцца 
ў тэксце, дасланым у рэдакцыю. — 
Ірына Аляксандраўна горача любіла 
родную Беларусь і шмат рабіла для 
яднання беларусаў Украіны, абаро-
ны і ўслаўлення добрага імя нашай 
Бацькаўшчыны ва Украіне і па-за яе 
межамі. Яна аддавала ўсю гарачы-
ню свайго сэрца і душы людзям, не 
шкадуючы ні сіл, ні часу.” Тэкст са 
спачуваннем да родных і блізкіх 
нябожчыцы падпісалі дырэктар 
Рэспубліканскага цэнтра нацыяналь-
ных культур Міхаіл Рыбакоў і стар-
шыня Кансультатыўнага савета Націк 
Багіраў.

Ірына Аржахоўская памерла 26 
студзеня на 80-м годзе жыцця. 

ПАМЯЦЬ

Пошукавец Міхаіл Кельбін і сваякі лётчыка-героя Аляксандра Цітаўца на ўрачыстасці ў вёсцы Заспа 

Вокладка новага фотакаталога

СПАДЧЫНА

Лявон Целеш

Гэты навуковец быў нястомным 
працаўніком. І яшчэ вандроўнікам, 
рамантыкам, даследчыкам. Міхась 
Фёдаравіч абышоў-аб’ехаў, бадай, 
усю Беларусь, шукаючы і збіраючы 
беларускія народныя касцюмы, 
замалёўваючы іх. А ўрэшце зрабіў 
тытанічную працу: больш за 130 рэ-
канструкцый традыцыйных строяў, ці 
святочных касцюмаў, беларусаў. Неяк 
пісьменнік, сябра Міхася Раманюка 
Уладзімір Арлоў сказаў пра яго: тое, што 
зрабіў гэты чалавек за кароткае жыц-
цё —подзвіг. А рэканструкцыі і цяпер 
можна пабачыць: яны ўвайшлі ў аль-
бом “Беларускае народнае адзенне”. На 
падставе іх стылістыкі, асаблівасцяў на-
вуковец вызначыў пяць этнаграфічных 
раёнаў краіны: Заходняе Палессе, 
Усходняе Палессе, Прыдняпроўе, 
Цэнтральная Беларусь, Панямонне і 
Наддзвінне. 

Плён яго працы па-ранейшаму 
запатрабаваны. Нядаўна былі 70-я 
ўгодкі рупліўца. Як іх адзначалі?  
Ларыса Сімаковіч, кампазітар, ба-
летмайстар, мастацкі кіраўнік фаль-
клорнага тэатра “Госьціца” ствары-
ла ў памяць пра Міхася Раманюка 
спектакль-гімн “Вандроўнік”. І ў Бе-
ларускай дзяржфілармоніі была яго 
прэм’ера. Сярод вядомых людзей, што 
сабраліся на яе, я бачыў мастака Ры-
гора Сітніцу, скульптара Уладзіміра 
Слабодчыкава, фотамастака і паэта 
Георгія Ліхтаровіча — усе яны добра 
ведалі Міхася Раманюка, сябравалі 
з ім. З Дзяржынска прыехала шмат 
сваякоў і родных мастака і навукоўца. 
Была ў зале яго малодшая дачка Але-
ся, кандыдат мастацтвазнаўства, якая 
працягвае справу бацькі.  

Спектакль пачаў старэйшы 
сын юбіляра Дзяніс: фатограф, ма-

стак, выдавец. Распавёў пра тое, 
якім ведаў бацьку і пра тое, што той 
паспеў зрабіць для Беларусі. На фоне 
музыкі ў выкананні Камернага арке-
стра Беларусі вядучыя спяктакля ў 
вершаваных дыялогах прыадкрылі 
духоўны свет Міхася Раманюка. Ён 
— збіральнік духоўных скарбаў. І сам 
духоўны набытак Бацькаўшчыны. 
Бо тое, што іншыя разбуралі, ён 
абараняў, што раскідвалі — збіраў, 
што прадавалі  — зберагаў і захоўваў. 
Чырвоная ягада,  чорны жбан, ку-
жэльнае палатно — усё, сцвярджалі 
вершы, спявае гімн Раманюку ды па-
танае ў шчасці быць захаванымі. Каб 
доўжыць і доўжыць існаванне загад-
кавай краіны Беларусі… З вуснаў  вя-
дучых — Вандроўніка і Птушкі — чуем 

пра тое, што займала думкі Міхася Ра-
манюка. І ва ўсіх словах, звернутых да 
гледачоў — аптымізм: Беларусь будзе 
вечна жыць — у тое шчыра верыў гэты 
Вандроўнік.

У спектаклі-гімне цікава спалу-
чаюцца класічная музыка і белару-
ская архаіка, інтэлект і вытанчаная 
сцэнічная эстэтыка. Вось на сцэне 17 
жанчын у сялянскіх строях з розных 
рэгіёнаў Беларусі. Спяваюць працяж-
ныя песні, у сялянскіх клопатах жы-
вуць. Гэта вобразы тых сялянак, з якімі 
вучоны сустракаўся ў час вандровак па 
Беларусі, з якімі сябраваў, ад якіх шмат 
даведваўся аб жыцці, традыцыях вёскі. 
Ды і сам гэты чалавек, па сутнасці, 
вандраваў па прасторах душаў на-
родных, чалавечай думкі. Пад час дзеі 

ў перапоўненай зале было ціха-ціха: 
і быццам тут, побач з намі, лунаў дух 
земляка. Надавала душэўнай асалоды 
і цудоўная беларуская мова спектакля, 
чароўна гучалі скрыпка, віяланчэль. 
Ды і беларускія танцы і спевы ўдала 
ўзвышалі агульны вобраз.

Гледачы дзякавалі стваральнікам 
спектакля шчырымі апладысментамі. 
Дарэчы, значную дапамогу тэатру 
аказаў Дзяніс Раманюк: ён зрабіў 
афішу, дапамагаў парадамі арты-
стам і рэжысёру-пастаноўшчыку 
Ларысе Сімаковіч. У спектаклі-гімне 
задзейнічаны этнасуполка Бела-
рускага дзяржуніверсітэта культу-
ры і мастацтваў, студэнты творчай 
майстэрні Уладзіміра Мішчанчука Бе-
ларускай дзяржакадэміі мастацтваў.

Прыгожыя строі — 
высокія думкі
У Мінску прадставілі спектакль-гімн “Вандроўнік” у памяць пра 
мастацтвазнаўцу Міхася Раманюка

Рыгор Арэшка

Ні для кога не сакрэт: тысячы на-
шых супляменнікаў тая вайна адар-
вала ад родных мясцін, прымусіла 
блукаць па свеце ў пошуках пры-
тулку, хлеба. І далёка не ўсе потым 
вярнуліся на Бацькаўшчыну. Былі 
ў эвакуацыі і бацькі народнага 
пісьменніка Беларусі Янкі Брыля. 
“Нарадзіўся Янка Брыль 4 жніўня 
1917 года ў Адэсе ў сям’і рабочага-
чыгуначніка, — чытаем, напрыклад, у 
яго біяграфіі. — У 1922 годзе бацькі 
яго вярнуліся на сваю радзіму, у вёску 
Загор’е Карэліцкага раёна Гродзен-

скай вобласці”. Пазней, дарэчы, ужо 
іншыя войны ламалі-выкручвалі лёс 
Івана Антонавіча Брыля: яму давяло-
ся служыць і ў польскай арміі, пабы-
ваць у палоне, партызаніць…

Нядаўна на прэзентацыі кнігі 
“Беларусь у гады Першай сусветнай 
вайны”, якая праходзіла ў Цэнтраль-
най навуковай бібліятэцы імя Яку-
ба Коласа НАН Беларусі, гаварылася: 
вялікая вайна была нібы заслонена ў 
часе Вялікай Айчыннай і таму ста-
ла амаль забытай. Таму і выклікае 
вялікую цікавасць праца канды-
дата гістарычных навук, старшага 
навуковага супрацоўніка Цэнтра 

даследаванняў белару-
скай культуры, мовы 
і літаратуры НАН 
Беларусі Валянціны 
Бялявінай. У кнізе 
даследуюцца падзеі 
Першай сусветнай 
вайны, тагачасны по-
быт, жыццё людзей на 
тэрыторыі Беларусі. 
Пададзена шмат 
цікавых фотаздымкаў 
таго часу. Да імпрэзы 
ладзілася і выстава 
“Вялікая забытая вай-
на” з выданняў 1914—2013  гадоў: 

успаміны сучаснікаў 
і сведкаў вайны, да-
кументы, публікацыі 
ў розных выдан-
нях, даследаванні 
навукоўцаў. Сярод 
іх — апавяданне 
Максіма Гарэцкага 
“На імперыялістычнай 
вайне”, што выйшла у 
1926  годзе. Напісана 
яно, як вядома, на 
аснове дзённікавых 
запісаў і заметак, якія 

вёў пісьменнік у кароткіх пера-
пынках паміж баямі. 

РЭХА МІНУЛАГА

Вялікая і амаль забытая
Падзеі Першай сусветнай вайны і быт насельніцтва ў той час на тэрыторыі 
Беларусі — у цэнтры ўвагі навуковых даследаванняў і новай кнігі

Пасланні  
дзеду Якубу
Рыгор Арэшка

Творы народнага Песняра 
дапамагаюць юным 
раскрываць свае творчыя 
здольнасці

У дзіцячым, юнацкім узрос-
це ўсе — таленавітыя, хоць і кож-
ны па-свойму. Пра тое памята-
юць супрацоўнікі Дзяржаўнага 
літаратурна-мемарыяльнага музея 
Якуба Коласа, таму і праводзяць шмат 
розных імпрэзаў. Вось і нядаўна ў Ко-
ласавым доме падводзілі вынікі кон-
курсу навагодніх пасланняў дзяцей 
Беларусі да Якуба Коласа “Гуляй, зіма, 
твая часіна!..”.

Выставу ў музеі зрабілі з дзіцячых 
малюнкаў, за кошт спонсараў купілі 
пераможцам прызы. “Конкурс твор-
чых работ для  вучняў сярэдніх школ 
Беларусі мы традыцыйна абвяш-
чаем напярэдадні зімовых святаў, 
— гаворыць дырэктар музея Зінаіда 
Камароўская. — Так заахвочваем 
школьнікаў: чытайце сваё, белару-
скае! Праз далучэнне да коласавых 
твораў імкнемся абудзіць у юных 
душах цікавасць да беларускай 
літаратуры і культуры, папулярыза-
ваць творчасць Якуба Коласа. А за-
адно выяўляем, падтрымліваем, заах-
вочваем таленавітых школьнікаў. Бо, 
як вядома, псіхалагічна гэта вельмі 
важна: ухваліць такія старанні. 
Нашы лаўрэаты атрымліваюць ды-
пломы, прэміі, каштоўныя падарункі. 
Гэтым разам на конкурс дасылалі 
навагоднія лісты да дзядулі Якуба, 
паштоўкі-віншаванні і малюнкі-
ілюстацыі да такіх раздзелаў паэмы 
“Новая зямля”, як “Зіма ў Парэччы”, 
“На рэчцы”, “Каляды”.

На адрас журы былі дасланы 
дзясяткі работ з мінскіх школ і роднай 
Якубу Коласу Стаўпеччыны. У лістах 
дзеці выказваюць просьбы да дзядулі 
Якуба, дзеляцца марамі на будучыню, 
апісваюць цікавыя выпадкі і здарэнні. 
Зінаіда Мікалаеўна, гартаючы допісы, 
радуецца: паштоўкі і малюнкі, гаво-
рыць, вельмі шчырыя і непасрэдныя. 

ВЕСТКІ

Сустрэча  
праз гады
Іван Іванаў

У вёсцы Каралішчавічы, 
што пад Мінскам, быў Дом 
творчасці пісьменнікаў

Творчая сустрэча ў Мінскай 
бібліятэцы №1 імя Льва Талстога 
мела назву: “Каралішчавічы. Су-
стрэча праз гады”. Дзяржаўны музей 
гісторыі беларускай літаратуры, па-
этка Галіна Каржанеўская вандравалі 
ў часе ў 1967 год. Тады ў Доме 
творчасці “Каралішчавічы” ладзіўся 
Рэспубліканскі семінар пісьменнікаў, і 
нядаўна сустрэліся яго ўдзельнікі. 

Многія з сяброў ранейшага Саю-
за пісьменнікаў БССР прайшлі праз 
падобныя семінары, памятаюць вёску 
Каралішчавічы, праз якую працякае 
рэчка Свіслач. Дом творчасці быў 
там з 1956 года. Маладыя таленты 
ехалі туды з розных куткоў Беларусі з 
творчымі напрацоўкамі. Мелі магчы-
масць у Каралішчавічах жыць і пра-
цаваць і многія вядомыя пісьменнікі. 

У спектаклі-гімне “Вандроўнік” прыгожыя строі, прыгожыя дзеі і спевы


